
Ɨkɨgono kɨpamato ʉKɨsegejelo aavalʉndaminie 
avamanyaani va mwene pakʉta avapangɨle 
ɨkɨtsaago kya mwene. Akakotsa ʉmwoto pakʉta, 
wʉ vikʉmpʉlɨhɨtsa valeke ʉkʉhɨlɨla. Lola, wʉ 
vooni vataamile paasi, akavavʉʉla akata, 
“Ndidoova mumʉlɨhɨtse kʉ lwʉtsi, ikange 
mwitange ʉkʉtsimanya itsitsowa mu kɨtsaago 
ɨkɨ.” Pwʉ ʉKɨsegejelo akatengʉla ʉkʉpanga 
ɨkɨtsaago kya mwene akata: 

Ɨkɨgono kɨpamato pavʉsiku, ʉmuunu mpamato 
ʉvɨlangwagwa Lʉlatoka aatoolile ɨngoha jya 
mwene, akabɨha kuswɨma isikanu. Wʉ igenda mu 
nzɨla jya lʉgasi ʉlwʉmile, ɨduuma ɨjyale mu nsitu 
jɨkambona. Akakenyemuka inzwɨli tsililima nagʉ 
mmana gukilima. Wʉ ilola kʉnsana, akajɨvona 
ɨduuma jikʉn’gonda ʉmwene. Akaginzamuka, 
akata, “Ɨkɨ kɨɨnu kɨki, ʉʉ ndɨ daada!” 

ɄLʉlatoka akakwega ɨngoha jya mwene 
ngʼaningʼaani, akatengʉla ʉkʉhegelela kʉ 
liduuma. 

Akahoma ɨliduuma ɨlyo nɨ ngoha pa numbula, 
akabuda. ɄLʉlatoka aavye aweene ʉkʉta 
ɨliduuma lɨsue, akataama paasi, akatengʉla 
ʉkʉhɨnza. Wʉ igendelela ʉkʉhɨnza, akapʉlɨka 
ɨkɨɨnu kisakalyʉka. Akalola kʉnʉ na kʉnʉ, 
akalʉmanya ʉkʉta kʉlɨ hatali ɨjyɨnge. Akɨvʉʉtsa 
akata, “Kʉlɨ liduuma ɨlɨnge?” 

Akɨɨma, akɨsaavʉla. Akalola kʉnʉ na kʉnʉ, 
akakɨvona ɨkɨduuma ɨkyana. Akalʉmanya ʉkʉta 
ɨkyo kyana kya liduuma ɨlyʉ abudile. Akiibata 
ɨkɨduuma ɨkyo, akakʉnga nʉ ndegehe mu singo 
jya kyene, akalʉta, akakʉnga pa kɨbɨkɨ. 

Aavye amalile ʉkʉhɨnza ɨliduuma ɨlivaha, 
akabina ɨngwembe jya lyene nʉ kʉvegala. Akabɨha 
akakɨhʉdʉla ɨkyana kya liduuma nʉ kʉkɨvʉʉla 
akata, “Tʉvʉʉke, ndikʉkʉhɨlɨka kʉ litsumbe liitu 
ʉkakinage na vaana.” 

ɄLʉlatoka aavye asiike kʉ litsumbe, avaana 
vakannyilila pakʉta vakɨvone ɨkyana kya liduuma. 
Vakahovoka ʉkʉkɨvona. Kʉmbele avaana vooni 
valɨkʉkinila ɨkɨduuma ɨkyo, valɨkʉta ɨkɨduuma 
ɨkyo kɨnonu siitso.  

Pa vʉtengʉlɨlo, ʉLʉlatoka aapɨmbaga nɨ kɨvoko 
kɨpamato ɨkɨduuma ɨkyo manya kyale kɨdebe 
siitso, ikange naga miiho ga kyene gahʉngʉsaaga 
ʉkʉlʉtɨlɨla isikanu syoni.  

Ʉntwa va litsumbe lɨlya, akiitsa alole kɨki 
avaana vikwoveela ewo kʉ lʉhekelo. Ʉntwa wʉ 
akɨweene ɨkyana kya liduuma, akambʉʉla 
ʉLʉlatoka akata, “Ʉlʉ lɨno ɨliduuma ɨli lidebe, 
lɨvʉla hatali ɨjɨveetsaga. Napeene amaduuma 
amadebe giiva gikʉla gakava mavaha. Amaduuma 
amavaha giiva gibuda avaanu. Inavʉle ʉne 
ndɨbude ɨkyana kya liduuma ɨkyo.” 

Lɨno ʉLʉlatoka akamwanda akata, “Gwe ntwa, 
kɨleke ɨkɨduuma, kɨtsila hatali ɨjɨveetsaga. 
Valekele avaana vakinilage, ikange kitaamaga mu 
nyumba jyango. Tunywesaaga ʉlʉkama nʉ 
vʉbaaga. Nakɨkaave nɨ hatali kʉ vaana ava.” 
Avaana naveene vakooveela, vakɨɨdɨka ʉkʉta 
ɨkɨduuma ɨkyo kɨkanu kɨnonu kʉ veene. Kʉ 
vʉmalɨlo, ʉntwa akavaleka ʉLʉlatoka na vaana 
avo vavombage ɨkyʉ vaanogwagwa manya vaale 
vanyang’aani. Apeene ʉmwene ʉntwa aaweene 
lwale lwiva lʉnonu ʉkʉbuda ɨkɨduuma ɨkyo wʉ 
nakɨviili lɨduuma livaha nʉ kʉva hatali. 

Ɨkɨduuma kɨlya kɨkakʉla nʉ kʉdutuva ʉlwakʉva 
ʉLʉlatoka na vaana avo vakɨlisaaga ʉlʉkama nʉ 
vʉbaga isigono syoni.  

 
 
 
 
 
 
 
 



�� 

Wʉ isigono sigendelela ʉkwongelela na kyene 
ɨkɨduuma ɨkyo kɨkagendelela ʉkʉkʉla nʉ kʉva 
liduuma livaha. 

Lola, wʉ lɨvye livaha, avaana pɨlɨvatoga 
pakyanya pa nsana gwa lyene. Ɨlyene 
lɨlɨkʉvagendetsa kʉnʉ na kʉnʉ. 

Ʉntwa akagendelela ʉkʉvapavɨla akata, “Mwe 
valʉme, budi ɨliduuma ɨlyo!” 

Na veene avadala va pa litsumbe lɨlya vakava 
nʉ lʉdwado vakata, “Ɨliduuma ɨlɨ lɨvye lɨno livaha 
siitso, jʉlibuda avaana viitu.” 

Ɨkɨgono kɨpamato, ʉmwana mpamato aavye 
inyila, akakʉvala mu kɨbɨkɨ, akagwa, akalemala. 
Baaho ʉnkisa gʉkatengʉla ʉkʉhʉma mu kɨlʉnde 
kya mwene. Ʉmwana ʉjwa akatengʉla ʉkʉlɨla. 

Ɨliduuma ɨlyale kʉkyanya kʉ libɨkɨ, likaketʉkɨla 
paasi. Kʉ kɨsa, lɨkamyanga ʉnkisa ʉgwahʉmaga 
mu kɨlʉnde kya mwana ʉlya. Ɨliduuma lyavye 
livonziitse ʉnkisa, lɨkasaaga ɨlɨsaago ɨlɨnge. 
Amiiho gakava masuvɨɨsu, pɨlɨgadwatsa. 

Ʉnsiki ʉgwa ʉLʉlatoka aale mu n’gati mu 
nyumba jya mwene, aanotsaaga ɨngoha. Lɨno, wʉ 
apʉliike ʉlwoveelo lwa vaana nʉ kʉkuluma kwa 
liduuma, akahʉma kwilwa nɨ liduuma, hʉmbe 
akeeliitse. Ɨliduuma lɨkanketʉkɨla ʉLʉlatoka nʉ 
kʉmwʉvʉkɨla.  

Avaanu vaavye vapʉliike ɨngoolo jya Lʉlatoka, 
vakanyila, vakahʉma mu litsumbe.  

Lɨno, ʉntwa wʉ apʉliike ɨngoolo, akatoola 
ɨngoha nʉ mmaage gwa mwene. Akalʉta kwilwa 
nɨ liduuma kʉnʉ ikɨtsosa mu numbula iita, “Itsi 
tsʉ ndɨkampavɨliige ʉLʉlatoka ʉkʉta, tsʉ 
jʉtsihʉmɨla lweli. Ʉmwene akanogilwe amiiho ga 
kɨduuma ʉgwʉ gakahʉngʉsaaga.” 

Ʉntwa akanyila ʉkʉlʉta kʉ nyumba jya 
Lʉlatoka. Wʉ asiike, akavona ɨliduuma lɨmalile 
ʉkʉbuda ʉLʉlatoka.  

Wʉ ɨliduuma ɨlyo likʉmbona ʉntwa alɨ mwene, 
lɨkiitsa kukʉmwʉvʉkɨla.  

Ʉmwene wʉ ivona ɨliduuma lɨhʉngile kʉkyanya, 
akasimika paasi ɨngoha jya mwene, akahʉʉvɨla 
ʉkʉta ɨliduuma lɨva likɨtʉnga mu ngoha, ɨngoha 
ɨjyo najɨkadeenyeke. Lɨno, ɨngoha ɨjyo 
jɨkadeenyeka. Pwʉ ʉntwa akiibatana nʉ kwɨpɨnda 
nɨ liduuma ɨlyo pakʉta alɨbude. Kʉ vʉmalɨlo, 
ʉntwa akaswekʉla ʉmmaage gwa mwene, akahoma 
ɨliduuma, akabuda.  

Wʉ ɨliduuma lisue, avaanu ʉlʉdwado lʉkahega, 
vakakilivuka kʉ litsumbe lya veene. Ʉntwa akava 
avapokile avaanu va litsumbe ɨlyo valeke ʉkʉlɨɨwa 
nɨ liduuma. 

ɄKɨsegejelo wʉ amalɨle ʉkʉpanga ɨkɨtsaago 
ɨkyo, akavavʉʉla avaanu avo avootaga ʉmwoto 
akata, “Mwilola! ɄLʉlatoka nampʉlɨhɨɨtse ʉntwa 
ʉpwʉ aambʉʉlile ʉkʉta, ‘Isiduuma isyana sikʉla 
nʉ kʉva maduuma mavaha. Amaduuma amavaha 
gibuda avaanu.’” Pwʉ akavavʉʉtsa akata, 
“Ɨkɨtsaago ɨkɨ ɨkya kɨduuma ɨkyana 
kikʉtʉmanyiisa kɨki?”  

Mpamato akaanda akata, “Ɨkɨ kikʉtʉmanyisa 
ʉkʉta ʉtʉʉnu ʉtʉviivi ʉtʉdebedebe ʉtwʉ avaanu 
vivomba, tukʉviingitsa mu vʉtulanongwa. 

Ʉvʉtulanongwa wooni, vʉve vʉdebe evo vʉvaha 
vukʉvoongometsa.”  

Pwʉ ʉKɨsegejelo akata, “Wandile vʉnonu. 
Twɨlolelage, tʉleke ʉkʉta ʉtʉʉnu ʉtʉviivi 
ʉtʉdebedebe ʉtwʉ avaanu vivomba, tʉtsila 
lwongometso.” ɄKɨsegejelo akavavʉʉtsa ikange 
akata, “Mu kɨtsaago ɨkɨ, ʉntwa alɨngʼiine naani?”  

Ʉmuunu ʉjyʉnge akaanda akata, “Ʉntwa ʉvɨ 
aavapokile avaanu va lɨtsumbe alɨngʼiine nʉ 
Yɨɨsʉ. ɄYɨɨsʉ vɨ mpoki viitu, ʉjʉ vɨ mwene 
ikʉtʉpoka ʉkʉhʉma mu vʉtulanongwa wiitu.” 

ɄKɨsegejelo akamala akata, “Lweli, ʉYɨɨsʉ 
Kɨlɨsiti aalemye pa kʉtʉpoka ʉwe. Pa kʉlemala 
kwa mwene, ʉwe tʉvye vavopolwa. Mu kalata jya 
1 Petulo 2:24 ʉVʉvɨge ʉVʉvalatse witsova wiita, 
‘ɄKɨlɨsiti jyʉmwene aapɨmbile ʉvʉtulanongwa 
wiitu mu mmana gwa mwene pa kɨdamingʼanie. 
Aavombile ewo pakʉta ʉwe tʉleke ʉkʉlongotsiwa 
ikange ni mbiivi, apeene tʉve nʉ vʉtaamo wa 
vʉgolosu. Ʉmwene vaandemiitse, pakʉta ʉnyie 
mupone.’” 

